
í Vín til þessa verkefnis, en á þeim tíma var ekki
hægt að kaupa tæki til svona mælinga heldur þurftu
menn að smíða þau sjálfir. Mér fannst þetta svo
spennandi að ég ákvað að fara ekkert út í
framhaldsnám heldur byrja á þessu hér, það varð svo
reyndar til þess að það tók mig 14 ár að klára
doktorinn en ég sé nú ekki eftir því.

Í þetta fór ég, fyrstu tvö árin fóru í að setja
upp þennan tækjakost, síðan var mælt og eftir um 15
ár var komin mjög góð mynd af uppruna og eðli
jarðhitans og rennslisleiðum vatnsins neðanjarðar.

Til dæmis má segja að vatnið sem kemur upp
hér á Reykjavíkursvæðinu sé ættað af Botnssúlu-
svæðinu, vatn sem við finnum í Kollafirði er úrkoma
af sunnanverðum Langjökuli. Heita vatnið í
borholum á Húsavík er svo úrkoma frá miðjum
Vatnajökli. Þannig var hægt að teikna upp nokkuð
nákvæma mynd af þessum rennsliskerfum.

Það sem meira var að með þessum
mælingum gátu menn fengið hugmynd um aldur, þ.e.
tímann frá því vatnið fellur og þar til það kemur upp
aftur. Sem dæmi má nefna að heita vatnið í borholum
í Laugarnesi í Reykjavík, vatnið sem Reykvíkingar
baða sig upp úr, er sama vatnið og féll sem úrkoma á
tíma fyrstu víkinganna sem komu upp að landinu.
Vatnið í borholum á Húsavík er vatn sem féll á
Vatnajökul á síðustu ísöld.

Þessar rannsóknir ásamt öðrum gáfu einnig
tiltölulega góða mynd af stærð þessarar orkulindar
og kringum 1970 var það ljóst að aðeins hefði verið
virkjað lítið brot af þeim orkulindum sem til voru í
landinu á formi jarðhita og fallvatns. Við fluttum
samt sem áður inn um 45% af allri orku sem notuð
var sem eldsneyti. 

Það gefur auga leið að ef þú vinnur í
háskólaumhverfi þá ferð þú að hugsa sem svo, er
ekki hægt að breyta þessu ástandi, getum við ekki
notað orkulindirnar, búið til okkar eigið eldsneyti og
hætt að flytja það inn. Þannig hófst þetta allt saman,
Ég held ég hafi skrifað fyrstu alvöru greinina um
þetta efni árið 1978.

Hver var kveikjan að áhuga þínum á
vetnisvæðingu og hvenær fékkst þú áhuga á
slíkum rannsóknum?
Það er nú nokkuð löng saga, en við skulum reyna að
stytta hana. Ég kem heim eftir námslok frá München
í árslok 1961 og fer þá að vinna við Háskólann, í
byrjun við það sem kallað var eðlisfræðistofa Um
var að ræða tvö verkefni, annað var að undirbúa sýni
til mælinga geislavirkra samsæta í andrúmsloftinu
frá kjarnorkusprengjum sem mikið var um á þeim
tíma. Mikil aukning hafði orðið sem menn höfðu
áhyggjur af. Mælt var geislavirkt cesíum og
geislavirkt strontíum í jarðvegi, mjólk o.s.frv. Þessu
verkefni tóku svo Geislavarnir ríkisins við þegar þær
voru stofnaðar.

Hitt verkefnið var tilkomið vegna nýrrar
tækni, svokallaðra massagreina (e. mass spectro-
metry) sem gátu mælt hlutfall stöðugra samsæta í
vatni, vetni og súrefni mjög nákvæmlega. Það benti
allt til þess að þetta gæti orðið mjög öflugt vopn við
rannsóknir á grunnvatnskerfum landsins. Hlutfall
vetnissamsæta í úrkomu er mismunandi eftir
landshlutum, mest er af þungu vatni út við ströndina
og svo smám saman minnkar það inn til landsins.
Þetta vatn sígur niður í jarðveginn niður á u.þ.b. 3
km dýpi og rennur svo áfram í átt til strandar en
vetnissamsætuhlutfallið breytist ekki á leiðinni. Ef
vatn sem kemur upp úr holum hér í Reykjavík hefur
svipaða samsetningu og vatn sem fellur sem úrkoma
á Botnssúlusvæðinu þá er augljóst að þetta vatn er
þaðan komið.

Þessi tækni var byggð upp hér og mörg
þúsund sýni mæld víðsvegar að af landinu. Við
fengum styrk frá alþjóða Kjarnorkumálastofnuninni

Professor Hydrogen:
Viðtal við Braga Árnason
Bragi Árnason hefur starfað við rannsóknir og kennslu við
Háskóla Íslands frá árinu 1962 og verið prófessor við
efnafræðiskor frá 1976. Bragi hefur verið frumkvöðull á sviði
vetnisrannsókna undanfarin 30 ár og hlotið fjöldann allan af
viðurkenningum fyrir störf sín, bæði innlendar og erlendar. Má
þar helst nefna "Tæknióskarinn" The 2001 World Technology
Award for Environment, hina íslensku Fálkaorðu, þýskan Kross
og Jules Verne verðlaun Alþjóðlegu samtakanna fyrir
vetnisorku (IAHE).
Árið 1874 skrifaði Jules Verne vísindaskáldsöguna
Leyndardómsfulla eyjan þar sem spáð var fyrir um vetnis-
samfélag og segja má að Bragi hafi verið í svipuðum sporum
fyrir 30 árum þegar hann kom með sínar hugmyndir um vetnis-
væðingu Íslands. Nú í dag eru þetta ekki aðeins draumórar
heldur  veruleiki og á Bragi Árnason, stundum kallaður
Prófessor Hydrogen, stóran þátt í því. Okkur hjá Snefli langaði
því til að fræðast örlítið meira um manninn og það sem býr að
baki.

Á þeim tíma hefur vart verið mikill
hljómgrunnur fyrir þessu?
Nei, á þessum tíma vissi ég auðvitað að þetta var
ekki tímabært, þetta var framtíðarsýn. Það hefur
alltaf tekið 50 ár að fara úr einni orkutegund yfir í
aðra en ef þetta átti að verða að veruleika nú í byrjun
þessarar aldar, þá var fyllilega tímabært að skoða
þetta.

Fyrst skoðuðum við ýmsar tegundir elds-
neytis sem búa mætti til, metanól, tilbúið bensín,
jafnvel ammóníak. Fyrir nokkrum árum keyrðum við
Caterpillar jarðgasvél á ammoníaki með ágætis
árangri. Svo að sjálfsögu skoðuðum við einnig vetni. 
Eftir því sem tíminn leið, sérstaklega eftir '93 þegar
efnarafalar tóku að slá í gegn, þá hættum við öllu
öðru en athugunum á vetni sem eldsneyti. Ástæðan
er sú að þetta er einfaldasta eldsneytið sem við
getum búið til, við höfum verið að framleiða það í
stórum stíl síðustu 50 ár í áburðaverksmiðjunni í
Gufunesi og það er vafalaust það ódýrasta. Það er
sennilega svo komið að vetnið sem mætti framleiða
á sama hátt og gert var í áburðaverksmiðjunni er
orðið samkeppnishæft við innflutta olíu. 

Svona þróuðust hlutirnir smám saman og það
má segja að árið 1998 hafi orðið ansi stórt stökk í
þessum rannsóknum. Þá vissu menn víða um heim,
t.d. hjá Daimler-Benz Ballard í Þýskalandi hvað við
vorum að gera hér, við höfðum hist á ráðstefnum,
skrifað greinar í tímarit o.s.frv. Þeir höfðu samband
við Ingimund Sigfússon, sendiherra Íslands í Bonn
og spurðu hvort hann vildi ekki koma í heimsókn því
þá langaði mikið til að vita álit stjórnvalda á þessum
hlutum. Ingimundur hafði samband við mig og bað
mig að koma með. Við undirbjuggum okkur vel,
fórum með greinargerð
sem innihélt okkar hug-
myndir um hvernig hægt
væri að innleiða vetnis-
orkuhagkerfi á Íslandi í
áföngum. Í okkar tillögu
voru sex stór skref í átt að
því markmiði. 

Þetta var mjög
merkileg tillaga, við
Þorsteinn Sigfússon
tókum hana saman í kaffi-
vagninum einn laugar-
dagsmorgun og gengum
frá þessu þar. Fundurinn
stóð ekki lengur en í 40
mínútur en í lok hans
sagði yfirmaður efna-
rafalarannsókna þar ytra að

við ættum að láta þetta duga í bili en snúa okkur að
því að finna grundvöll fyrir samvinnu. Þeir höfðu
frumgerðir af bílum sem þurfti að prófa og við
vorum þá þegar að framleiða vetni í stórum stíl. 

Upp úr þessu hófust samningaviðræður sem
stóðu í nokkra mánuði og á meðan á því  stóð komu
hér aðilar frá Shell International og Norsk Hydro í
Noregi og vildu fá að vera með. Þetta leiddi á
endanum til stofnunar Íslenskrar Nýorku, fyrirtækis
sem hefur það að markmiði að vetnisvæða Ísland.
Þetta var merkilegt fyrir þær sakir að þessi
stórfyrirtæki komu til okkar og óskuðu eftir
samvinnu, við gerðum það ekki. 

Hvernig er það verkefni á veg komið í dag, eru
það vetnisstrætóarnir sem sjást á götum
Reykjavíkurborgar?
Já það er fyrsta skrefið, það má segja það að sú
áætlun sem Nýorka vinnur eftir í dag sé nánast
óbreytt frá þeirri áætlun sem við Ingimundur lögðum
fram á sínum tíma. Þegar Nýorka var formlega
stofnuð þá undirrituðu þrír ráðherrar í ríkisstjórninni,
forsætisráðherra, umhverfisráðherra og iðnaðar-

ráðherra bréf þar sem þeir lýstu
hugmyndum ríkisstjórnarinnar um
að styðja það að stefna að þessari
vetnisvæðingu.

Þetta skipti miklu máli því ef
þú ætlar að ná árangri í verkefni sem
þessu þá er það tvennt sem hefur
mesta þýðingu. Þú verður að hafa
stjórnvöld með þér og þú verður að
hafa iðnaðinn með þér. Þarna vorum
við komnir með hvort tveggja.

Síðan leiddi þetta til þess að
sótt var um peninga til Evrópu-
ráðsins í Brussel til þess að hrinda af
stað þessu strætisvagna verkefni.
Það gekk furðu vel að fá þá peninga,
nálægt þrjár milljónir evra, afgang-
urinn kom svo að hálfu leyti frá
erlendu aðilunum og hálfu leyti frá

innlendum aðilum.
Þorsteinn Sigfússon og Bragi Árnason framan við

Vetnisstöðina við Vesturlandsveg

Vetnisstrætisvagn við áfyllingu á vetnisstöðinni

Bór er notaður í hitaþolna glervöru

Hvenær sérðu fyrir þér að almenningur verði
áþreifanlega var við þetta, fari jafnvel og kaupi
sér vetnisbíla?
Samkvæmt könnunum eru rúmlega 90% landsmanna
sem vita af þessu og fylgjast með þessari þróun.
Strætisvagnaverkefnið er auðvitað aðeins fyrsta
skrefið og nú í sumar verður búið að keyra
strætisvagnana í tvö ár og þá ætti í raun að vera
komnar nægilegar upplýsingar til þess að taka
ákvörðun um það hvort skipta eigi út Diesel bílunum
fyrir vetnisknúna. Það yrði þá gert smám saman og
tæki talsverðan tíma. 

Næsta skrefið eru svo einkabílar en það er
skemra á veg komið. Helsta vandamálið hefur verið
geymsla á vetni . Það er enginn vandi að geyma gas
undir þrýstingi í þar til gerðum kútum í strætisvagni.
Hann þarf aðeins eina fyllingu á dag til þess að geta
keyrt allan daginn og það tekur 5-6 mínútur að fylla
á hann. Hins vegar hafa þær frumgerðir af
einkabílum sem komið hafa fram til þessa, þar sem
vetni er geymt sem gas, ekki getað keyrt nema 100-
120 km á hverri fyllingu. Ef vetnið er geymt í
svokölluðum málmsvömpum, hydríðum, þá er
ástandið ekki ósvipað. Þetta eru menn meðal annars
að rannsaka hér við Háskólann, rannsóknarhópur
Hannesar Jónssonar og fleiri. Hægt er að geyma
meira af vetni á fljótandi formi en það er óskaplega
dýrt, kostnaðurinn við að þétta það er svo mikill. 

Þannig að þessar frumgerðir hafa ekki getað
keyrt nema í besta falli 100-150 km. Það er bara
staðreynd að það kaupir enginn vetnisbíl sem ekki
getur gert nákvæmlega það sama og bensínbíll. Þetta
er þó mikið að breytast. Ég sá til dæmis í Japan í
sumar bíl frá Honda og hitti forstjóra rannsóknar-
sviðs General Motors sem sagði mér að bæði Honda
og General Motors væru búnir að smíða frumgerð
vetnisbíls sem geymir gas undir þrýstingi. Honda
bíllinn á að geta keyrt 300-350 km  á fyllingu en
nýjasta gerðin frá General Motors kemst 480 km á
einni fyllingu. Þetta er því að nálgast en spurningin
er bara hvenær verðið á þeim lækkar, sem verður
ekki fyrr en farið verður að fjöldaframleiða þá. 

Þetta þykir mönnum mjög spennandi þróun.
Japanskir bílaframleiðendur og General Motors
meðal annarra hafa séð að Ísland er hugsanlega það
land þar sem hægt er að hefja notkun svona bílaflota.
Þeir líta því á okkur sem nokkurs konar tilraunastað. 

Máli sínu til stuðnings dregur Bragi upp
úr skrifborðsskúffu sinni 10 cm þykkan búnka af
nafnspjöldum  frá Japönum sem komið hafa að
heimsækja hann.

Það er engin tilviljun að menn beina sjónum
sínum hingað, við erum svo lítið þjóðfélag að það er

ekkert svo óskaplega mikið umstang í kringum það
að taka upp notkun vetnisbíla. Hugsum okkur bara
þessa bíla sem komast þó ekki nema 350 km á
fyllingu. Til þess að geta keyrt svoleiðis bíla hring-
veginn, þá þarf aðeins fimm vetnisstöðvar í viðbót
við þessa sem nú er til staðar í Reykjavík. Til þess að
geta farið hvert á land sem er myndi þurfa um
fimmtán.

Þetta eru að vísu lágmörk en það sýnir það að
sú uppbygging sem þarf að eiga sér stað er ekki svo
óskaplega mikil. Þetta er ástæðan fyrir þessum áhuga
bílaframleiðanda og áhuginn fyrir því sem við erum
að gera hér er líka sá að almennt líta menn á Ísland
sem álitlegt tilraunaland.

Það er orðið nokkuð ljóst nú að olíuskorts fer
að gæta innan örfárra ára. Ég get nefnt sem dæmi að
árið 1956 var bandarískur jarðeðlisfræðingur M.
King Hubbert sem vann á rannsóknarstofu hjá einu
af stóru olíufyrirtækjunum í Texas. Hann gerði mjög
ítarlega könnun á því hvenær hámarksframleiðslu á
olíu yrði náð í Bandaríkjunum og eftir það drægi úr
henni. Hann fékk það út að það yrði árið 1972, raun-
verulegri hámarksframleiðslu var náð árið 1970 svo
þessi náungi var býsna nærri lagi.

Nú hefur annar maður, Kenneth S. Deffeys
beitt þessari sömu aðferðafræði til þess að skoða
hvenær olíuframleiðslan í heiminum öllum nær
hámarki. Hann kemst að þeirri niðurstöðu að það
verði örugglega fyrir lok þessa áratugs, e.t.v. eftir
fjögur ár eða svo og það sé ekkert sem geti komið í
veg fyrir það að þá fari olíuframleiðslan að minnka.
Mikið af öðrum athugunum sem gerðar hafa verið
segja það sama, það eru því allar líkur á að
olíukreppa sé í uppsiglingu.

Ekki bara það að olíuframleiðslan dragist
saman heldur eykst þörfin fyrir olíu í heiminum
alveg geysilega. Ég hef tekið Kína sem dæmi. Stóra
þriggja gljúfra virkjunin í Yangtze fljóti kemur til
með að framleiða 18.000 megawött af raforku, meira
en 10 sinnum öll okkar raforkuframleiðsla í dag.

Þetta er samt aðeins dropi í hafið fyrir Kínverja, því
til viðbótar við þessi 18.000 megawött munu þeir á
næstu 20 árum þurfa á 600.000 megawöttum að
halda, og hvar á að taka þetta ?

Þeir eiga að vísu nóg til af kolum en ef ekki
aðeins Kína heldur öll þróunarlöndin ætla að nálgast
sömu raforkunotkun á einstakling eins og í Evrópu
eða Ameríku og það allt gert með kolum, þá er ég
hræddur um að sumir verði áhyggjufullir. Það eru
því flestir komnir á þá skoðun að hvort sem mönnum
líki betur eða ver þá neyðumst við til að auka mjög
virkjun á endurnýjanlegum orkulindum. Það getur
verið lífmassi, vindorka, vatnsorka, sjávarfallaorka,
jarðhiti, jafnvel varmi frá sólarorku sem geymdur er
í höfunum svo og bein virkjun sólgeislunar.

Ég hef talað við marga vini mína víða um
heim sem eru sérfræðingar í því að virkja sólgeislun.
Þeim ber yfirleitt saman um það að eftir u.þ.b. 20 ár
verði orðið hagkvæmt að breyta sólgeislun beint yfir
í raforku. Þegar svo er komið verður sólarorka æ
þýðingarmeiri og til langs tíma litið þá verður
sólarorka aðal orkulind mannkyns. Þetta er geysilega
stór orkulind. Það hefur verið reiknað út að orka í
sólgeislun sem fellur á yfirborð jarðarinnar er um
3000 sinnum meiri en núverandi orkunotkun
heimsins. Auðvitað verður bara hægt að virkja lítið
brot af því en það er samt sem áður geysi mikið.

Þá erum við komin að því af hverju menn
hafa svona mikinn áhuga á Íslandi. Hér þurfum við
ekki að bíða eftir sólarorkunni, við eigum nóg af
vatnsorku, sem auðvitað er ekkert annað en annað
form af sólarorku. Við eigum nóg af jarðhita og við
getum strax byrjað að stíga fyrstu skrefin í
vetnisvæðingunni og höfum nú þegar gert það. Þá
segja menn, þarna er tiltölulega lítið þjóðfélag þar
sem ekki er mjög umsvifamikið að skipta um orku-
gjafa. Það er því líklegt að hér geti orðið nokkurs
konar tilraunaland fyrir þróun vetnistækni og hún
verði endurbætt á næstu 20-30 árum.
Þannig að þegar að stóru þjóðfélögin
eru tilbúin að nýta sólarorkuna, þá er
hægt að yfirfæra þessa tækni yfir á
þau.

Það eru svo ýmsar leiðir til þess að
framleiða vetni ekki satt?
Jú, þú getur framleitt vetni úr öllum
orkulindum sem fyrirfinnast á
jörðinni.

Þá komum við einmitt að því
afhverju menn eru yfirleitt að tala
um vetni. Það er algengur mis-
skilningur meðal fréttamanna og

pólitíkusa að tala um vetni sem orkulind. Vetni er
ekki orkulind heldur orkugeymsla. Þegar
endurnýjanlegar orkulindir eru virkjaðar þá er þeim
oftast breytt í raforku, auðvitað verður þessi raforka
notuð hvar sem mögulegt er, þetta er jú verðmætasta
orkuformið. Samt sem áður verða alltaf not fyrir
orkugeymslu eins og eldsneyti fyrir farartæki. Þá ber
mönnum saman um það að vetni sé hagkvæmasta
orkugeymslan og sú vistvænasta.  Raforka er unnin
úr sólarorku sem er svo notuð til þess að kljúfa vatn
og framleiða vetni. Þegar vetnið brennur myndast
ekkert nema vatn í sama magni og fór í að framleiða
það. Algjörlega hreinn og sjálfbær orkuhringur.

Til þess að framleiða vetni með rafgreiningu þarf
að byggja virkjanir, hvernig sérðu það mál fyrir
þér?
Við getum skoðað hvað gert er í dag, það er talið að
sú raforka sem hægt sé að framleiða úr vatnsorku og
jarðhita á hagkvæman hátt án þess að skemma
umhverfið  allt of mikið séu um 50 terawattstundir á
ári, jafnvel 55. Í dag höfum við virkjað 8 terawatt-
stundir. Ef við ætlum að hætta að flytja inn hvern
einasta olíudropa þá þurfum við til viðbótar við
þessar 8 terawattsstundir að virkja 5. Þá höfum við
virkjað um 25% af því sem hagkvæmt er talið að
virkja.

Svo má alltaf spyrja sig hvað á að virkja og
hvað á að skemma mikið. Virkjun hverrar einustu
orkulindar í heiminum veldur umhverfisspjöllum.
Meira að segja ef menn ætla bara að virkja sólgeislun
þurfa þeir að þekja stór svæði með sólarpanelum.
Þetta er því alltaf spurning um að vega og meta, það
þarf alltaf einhverju að fórna.

Hver hefur þróunin verið í raunvísindum og
efnafræði innan Háskólans frá því þú byrjaðir
hér, þetta hefur breyst heilmikið ekki satt?

Þegar ég kem heim þá var engin af
þessum raunvísindagreinum eins og
efnafræði, eðlisfræði og jarðfræði
kennd við Háskólann, að undan-
skyldum fáum námskeiðum í
verkfræðinámi. Síðan um 1970 var
ákveðið að taka upp kennslu í
efnafræði, eðlisfræði, jarðfræði, líf-
fræði og stærðfræði sem aðalfög. Þá er
gömlu verkfræðideildinni breytt í
verkfræði- og raunvísindadeild, þá
verður hálfgerð  sprenging og
kennurum fjölgar geysilega mikið.
Síðan þá hefur þetta bara haldið áfram
að vaxa og nú á síðustu árum erum við

komin með masters- og doktorsnám. 
Þetta er því ansi mikil breyting frá því ég

byrja að vinna hér við Háskólann. Þá tók ég að mér
kennslu í einu efnafræðinámskeiði sem var kennt
fyrir verkfræðinema, svo var annað námskeið sem
ætlað var læknanemum. Síðar var þessu öllu slegið
saman og á tímabili var ég með sama námskeiðið
fyrir allar þessar greinar, m.a.s. hjúkrunarfræðina en
það gekk nú ekki því allt þetta fólk hafði svo ólíkan
bakgrunn.

Fyrstu hóparnir sem ég var með í
verkfræðideildinni voru kannski 12 manns en þegar
ég hætti að kenna í fyrra voru hátt í 200 manns í
tíma. Þetta hefur því aukist ansi mikið.

Hvernig standa raunvísindi á Íslandi í
samanburði við nágrannalönd okkar?
Oft er talað um að ákveðinn mannfjölda þurfi til
að standa undir stórum rannsóknarháskóla,
erum við nokkuð of fámenn?
Ég held að við stöndum ekki verr að vígi en aðrir.
Svo fer þetta ekki bara eftir stærðinni. Ef við tökum
þá stúdenta sem hafa lokið BS námi hér þá hefur
verulegur hluti þess fólks farið í framhaldsnám í
Bandaríkjunum, í masters- og svo doktorsnám. Ég
veit ekki betur en að þetta fólk hafi nærri undan-
tekningalaust staðið sig mjög vel.  Ég veit ekki til
þess að nokkur bandarískur skóli hafi hafnað
efnafræðistúdent frá Íslandi sem sótt hefur um. 

Hvernig sérð þú framtíðina fyrir þér?
Vörður í orkusögu Íslendinga hafa verið nokkrar. Sú
fyrsta var þegar landnámsmenn komu hingað til
lands og notuðu þá aðeins innlendar endurnýjanlegar
orkulindir, vind, sól, birki, mó o.s.frv. Eins og það
var um allan heim á þeim tíma. Við erum þá í því
sem kalla má fyrstu sólarorku menningu mann-
kynsins sem hafði verið frá upphafi. Á 18.öld
flytjum við inn fyrstu kolamolana, á 19. öld förum
við svo að flytja inn fyrstu olíudropana og um 1900
er mestur hluti allrar orku sem notuð er í landinu
innflutt eldsneyti. Þá erum við í þvi sem kallað er
tímabil jarðefnaeldsneytis (e.fossil era), ásamt öllu
mannkyni. Síðan byrjum við að virkja vatnsafl á
fyrstu áratugum síðustu aldar og um miðja öldina
fórum við að nota heitt vatn til húshitunar í stað olíu
og kola. 

Á síðustu öld höfum við gengið í gegnum tvö

þýðingarmikil orkuskref  og þá eru 2/3 af þeirri orku
sem notuð er í landinu innlend endurnýjanleg orka.
Núna er í augsýn þriðja stóra skrefið í breytingum,
sem er vetnisvæðingin. Þegar að svo langt er komið,
kannski um 2040 þá verðum við búin að taka þrjú
meginskref í þá átt að breyta um orkugjafa og komin
á byrjunarreit aftur. Þá verðum við komin á það sem
kalla má aðra sólarorkumenninguna og þannig mun
það verða áfram. Þetta tímabil jarðefnaeldsneytis er
því aðeins örlítið brot af sögu mannkynsins. Við hér
á Íslandi erum vel á veg komin með þetta núna og
heimurinn allur mun fylgja í kjölfarið.

Ég þakka Braga kærlega fyrir að veita mér þetta
viðtal.

